
СУҒУРТА БИЗНЕСИДА АХБОРОТ-КОММУНИКАЦИЯ ТЕХНОЛОГИЯЛАРИНИ ЖОРИЙ ҚИЛИШ МАСАЛАЛАРИ
Ҳар қандай ривожланиб бораётган давлатда бўлгани каби Ўзбекистонда ҳам молиявий фаолиятнинг барча соҳаларида ахборот-коммуникация технологияларининг аҳамияти кун сайин ортиб бормоқда. Долзарб ахборотларга эга бўлиш ва уларга ишлов бериш ахборот-коммуникация технологияларининг (АКТ) асосий таркибий қисми ва ҳар қандай молиявий институтларнинг жамият талабларига мос ҳолда ривожланишининг асосий омиллардан бири ҳисобланиб, уларни жорий қилинганлик даражаси иқтисодий ўсишнинг асосий индикатор-кўрсаткичини ташкил қилади.

АКТни иқтисодий ўсишга таъсири қуйидаги асосий жараёнларда намоён бўлишида кузатилади:

· АКТ секторини ўсиш даражасининг ўта юқорилиги;

· молиявий бошқарувнинг самарадорлигини оширишда АКТнинг таъсири;  

· АКТларни иқтисодиётнинг бюджет секторига хизматлари сифати ва уларга кириш даражасининг ўсиши;

· АКТни давлат бошқарув самарадорлигининг ўсишига ҳамда очиқ фуқаролик жамиятига ўтишини тезлаштириш ижтимоий институтларининг ролига таъсири.

Суғурта бизнесига АКТни жорий қилиш катта аҳамиятга эга бўлиб, суғурта компанияларининг АКТга бўлган талаб ва манфатдорликлари йил сайин ортиб бормоқда. Ҳозирги кунда суғурта бизнесини ахборотлаштириш  қуйидаги кўринишларда шакллантирилади: асосий бизнес жараёнларни автоматлаштириш учун ахборот тизими мажмуасини (ERP – тизимлар) жорий қилиш; мижозлар билан ўзаро муносабатларни бошқариш тизимларини жорий қилиш (CRM – тизимлар ва Business Intelligence);  Интернет-суғурта. 

Суғурта қилувчилар ўртасида полисларни рўйхатга олиш, суғурталаш ва қайта суғурталаш, брокерлик ва агентлик шартномаларини юритиш, бухгалтерлик ҳисоби ва ходимлар рўйхатини юритиш каби тўлиқ функциялар тўпламини ўз ичига олувчи ERP- тизимлар замон талабидан келиб чиққан ҳолда қўлланилиб бутунлай бошқарув тизимини автоматлаштиришга имкон беради. ERP- тизимлар суғурта компанияларида суғурта шартномалари, рисклар, мукофотлар, тўловлар, компанияларнинг статистик ва иқтисодий ҳисоб-китоблари учун зарур бўлган барча ахборотлар ҳақидаги бошланғич маълумотларни тўплаб бориш мақсадида кенг жорий қилинади. 
Суғурта хизматлари истеъмолчиларига хизмат кўрсатиш соҳасида айнан замонавий АКТларни жорий қилиниши рақобатчилар билан курашда қўшимча устунликларни беради. Суғурта ташкилотларида ERP- тизимларидан ташқари CRM (customer relationship management) бошқарув тизимларидан ҳозирги кунда кенг фойдаланилиб келинмоқда. CRM- cтратегиялари мижозларга хизмат кўрсатиш, савдо ва маркетинг соҳасидаги бизнес жараёнларни автоматлаштириш ва такомиллаштиришга имкон берувчи махсус технологиялар ва дастурий  таъминотлар мажмуаси кўринишида амалга ошрилади. Бу эса хизматлар буюртмачиларига энг оптимал вақт мобайнида ва энг қулай алоқа тармоқлари орқали даромад келтирувчи таклифлар қилиш имкониятини беради.

Суғурта тармоғидаги ҳозирги вазиятда бизнес тузилишини аниқ даражада ишлаб чиқиш, рискларнинг реал даражасини бехато баҳолаш ҳамда бу рисклар баҳосини мос ҳолда белгилашга имкон берувчи Business  Intelligence (BI) воситаларидан фойдаланиш лозимдир. 
Business  Intelligence (тадбиркор интеллект) тизимини суғурта ташкилотларида жорий қилиш аналитик ахборотлар муҳитига тегишли бўлган  қуйидаги кўрсаткичларни самарали таъминлаб беради: 
· маълумотларга ўз вақтида ва аниқ кириш; 
· маълумотлар интеграциясини амалга ошириш; 
· маълумотларни интерпретация қилишни соддалиги; 
· маълумотлар мутаносиблиги; 
· ахборотлардан ҳамкорликда фойдаланиш. 

Суғуртачилар Business  Intelligence туридаги дастурий маҳсулотлар ёрдамида қуйидаги кўринишдаги жараёнларни амалга ошириб, бу уларга турли вазиятлардаги рискларни олдиндан аниқлаш ва бошқаришга имкон беради: 

- манфатли мижозларни саралаб олиш;

- мижозларни сегментлаштиришни амалга ошириш;

- бўлиб ўтган йўқотишларни таҳлил қилиш;

- мос келишликни таҳлил қилиш;

- мувофиқлаштирилган маркетингдан фойдаланиш;

- компания фаолиятини таҳлил қилиш.

Айни дамда суғурта компанияларини институтционал ривожлантиришдаги энг прогрессив АКТ Интернет-суғурта ҳисобланади.

Интернет-суғурта - бу мижозни суғурта компанияси (бевосита ўзининг сайти орқали) билан келгусида зарур суғурта маҳсулотини танлаш учун виртуал мулоқот қилиш ва ўз навбатида жорий хизматларни намоиш қилиш, суғурта қопламаларини олишни Интернет-технологияларидан фойдаланиб амалга оширишга имкон берувчи молиявий бозор сегментидир.

Суғурта компаниялари биринчи босқичда хусусий Интернет- сайтларини яратишлари лозим ва бу электрон ташриф функциясини амалга ошириб, унда мижозлар билан алоқаларни ўрнатиш йўллари ҳақидаги маълумотлар, лицензиялар, сотиладиган маҳсулотларнинг қисқача таснифлари бериб борилади. Кейинги босқичда суғурта компаниялари ўз Интернет-ваколатхоналарини ривожлантириш йўлида эътиборларини суғурта мукофотларини онлайн-тўловлар орқали амалга ошириш, мижозни суғурта тарихларига кириши ва персонлаштирилган маълумотларни янгилаб бориш каби йўналишлардаги суғурта хизматларига қаратишлари лозим.

Айни дамда суғурта компаниялари Интернет-суғурта сегментидаги интернет муҳитида  икки йўналишдаги бизнес ечимлардан биридан фойдаланиб фаолият юритиш имкониятига эга бўладилар:

- Интернетда суғурта бизнесини ташкил қилиш (виртуал ваколатхонлар очиш; Интернет орқали суғурта полисларини сотиш; суғурта шартномаларини Интернет орқали кузатиб бориш; барча санаб ўтилган суғурта кўринишларини бирлаштирувчи порталлар);

- Интернет билан боғлиқ рискларни суғурта қилиш (кибержиноятчилик; электрон қурилмаларни суғурта қилиш; молиявий рискларни суғурта қилиш; турли кўринишдаги жавобгарликларни суғурта қилиш ва бошқалар).

Ўзбекистонда Интернет-суғуртани ривожлантирилиши истиқболли аҳамиятга эга бўлиб, «Электрон рақамли имзо тўғрисида», «Электрон тижорат тўғрисида», «Электрон ҳужжат айланишлар тўғрисида»ги қонунлар бу тизимни ривожлантиришнинг ҳуқуқий асослари ҳисобланади. Янги турдаги бундай хизматларни жорий қилиш келгусида суғурта хизматлари бозори ҳажмининг ўсиши, мижозларга самарали ва сифатли хизматлар кўрсатиш, компания даромадларини ўсишига шу билан бирга рақобатбардошлигини ошиши, суғурта компаниясини ташқи бозорда ҳам  самарали фаолият юритиш имкониятларига эга бўлишларига хизмат қилади.

